
Aннатация: Ушбу мақолада сув омборлар дарё соҳилларида учровчи 

нематодаларнинг сув оқими билан келишига, кўпайишига ва экин майдонларига 

тарқалишига замин яратиши ҳамда биоиндикаторлик хусусиятлари ҳақида маълумотлар 

келтирилган. 

 
 

Нематодалар макробентос компонентлари учун муҳим озуқа сифатида, сувнинг ифлосланиш 

даражасини кўрсатувчи индикатор сифатида фойдаланиш ва сув ҳавзаларининг 

унумдорлигини оширишда муҳим аҳамиятга эга. Шу сабабли сув омборларида эркин яшовчи 

ва фитопаразит нематодаларнинг эколого-фаунистик ҳолатини баҳолаш муҳим илмий ва 

амалий аҳамият касб этади. 

Сурхондарё вилояти шароитида сув омборларда эркин яшовчи ва фитопаразит нематодалар 

турларининг таркибини аниқлаш, фитонематодалар фаунасини систематик ва экологик 

таҳлил қилиш муҳим илмий-амалий аҳамиятга эга.  

Шу боис, 2019-2022 йилларда Сурхондарё вилояти сув омборлар нематодалар ўрганиш учун 

тадқиқот ишлари олиб борилди.  

Сурхондарё вилоятидаги Учқизил ва Жанубий-Сурхон сув омборида илк бор тадқиқот 

ишлари олиб борилиб, 119 турдаги эркин яшовчи ва фитопаразит нематодалар сув омборлар 

тупроқларида, хара, торон сув ўсимликлари, қирғоқ бўйи қамиш ва қўға ўсимликларида 

аниқланган бўлиб, улар 3 кенжа синф, 9 туркум, 18 кенжа туркум, 10 катта оила, 42 оила, 41 

кенжа оила ва 64 авлодга мансубдир [3;4]. 

Сурхондарёнинг ички сувлари унинг серсув ва тезоқар дарёлари, сойлари ва сунъий сув 

ҳавзаларидир. Унинг энг йирик дарёлари Сурхондарё ва Шеробод дарёсидир. Ушбу дарёлар 

ва уларни ташкил қилувчи ирмоқлар вилоят ҳудудидаги ҳамда Қашқадарё ва Тожикистон 

ҳудудларидаги тоғлардан бошланади. 

Сурхондарё мамлакатимизнинг жанубидаги энг серсув дарё бўлиб, вилоятнинг номи ҳам 

ушбу дарёнинг номи билан аталади. Сурхондарё ўз номини Қоратоғ ва Тўпаланг 

дарёларининг бир-бирига қуйиладиган жойида олади. Бу дарёнинг узунлиги 196 км., сув 

йиғиладиган майдони 13610 кв. км. Сурхондарё вилоят халқ хўжалигида ва айниқса 

суғориладиган деҳқончиликни ривожлантиришда муҳим ўрин тутади. Шу боис ушбу 

дарёнинг ўзани тўсилиб, жанубий Ўзбекистоннинг энг йирик Жанубий Сурхон сув омбори 

барпо қилинган. Сув омбор қуйидаги дарёлардан қуйиладиган сувлардан тўйинади. Тўпаланг 

дарё Сурхондарёнинг серсув, тезоқар ўнг ирмоғидир. Бу дарё Ҳисор тоғларининг денгиз 

сатҳидан 3800 метр баландликда жойлашган Ҳазрат Султон массивидаги қор ва музлардан 

бошланади. Қоратоғ дарёси Сурхондарёнинг чап ирмоғи ҳисобланади. Дарё Ҳисор тоғининг 

денгиз сатҳидан 4688 метр баландликда жойлашган номсиз музликдан бошланади. 

Сангардак Сурхондарёнинг йирик ўнг ирмоғидир. Дарё Ҳисор тоғининг денгиз сатҳидан 

3800 м баландликдаги Чор-Ойгул тоғидаги ер ости сувидан бошланади. Хўжаипок дарёси 

ҳам Сурхондарёнинг йирик ўнг ирмоқларидан биридир. Бу дарё денгиз сатҳидан 3500 метр 

баландликда жойлашган Хўжа-бузбарак тоғидан бошланади [5]. 

Жанубий Сурхон сув омборида фитонематодаларнинг тўпланиши ва тарқалишида 

Сурхондарёга қуйиладиган йирик ирмоқлардан Қоратоғ, Сангардак ва Хўжаипок дарёлари 

оқизиқлари муҳим аҳамиятга эга. 

Тадқиқот давомида Сурхондарёнинг соҳилларида учровчи хара ва торон сув ўсимликларидан 

намуналар олиниб, таҳлил қилинганда хара ўсимлигида D. rivalis, P. rigidus, P. cirratus, R. 

terrestris ва A. buetschlii турларининг учраши аниқланган бўлса, торон ўсимлигида эса H. 

erythrinae, P. cirratus, P.parainquirendus, L. pseudostagnalis турлари қайд этилди. Юқорида қайд 

этилган нематода турлари Жанубий Сурхон сув омбори соҳилида учровчи хара ва торон сув 

ўсимликлари органларида ҳам учраши аниқланди. 

Таҳлил натижаси шуни кўрсатадики, дарё соҳилларида учровчи нематодалар сув оқими 

билан сув омборларга келишига, кўпайишига ва экин майдонларига тарқалишига замин 

яратади. Сув омборга келадиган ирмоқлар атрофида ўсимликлар кўплаб паразит 

нематодаларнинг резерванти бўлиши мумкинлиги, эволюция жараёнида фитонематодалар 

дастлаб шу йўл билан экин майдонларига тарқалган бўлиши мумкин [1;2]. 

Нематодаларнинг 26000 га яқин тури маълум бўлиб, уларнинг 35% тупроқда яшайди ва 10% 

га яқини ўсимликларда паразитлик қилади. Бутун дунё қишлоқ хўжалиги тизимидаги 

йўқотишларнинг 13% и фитопаразит нематодаларга тўғри келади. Уларни 0,4 гектар 

майдонда тупроқнинг 30 см чуқурлигида уч миллиарддан зиёд индивидларини учратиш 

мумкин. Уларнинг кўпгина турлари қишлоқ хўжалиги ва ишлаб чиқаришга зарар етказса, 

бошқалари эса эркин ҳаёти, аниқроғи қишлоқ хўжалигига фойдали таъсири туфайли муҳим 

аҳамиятга эга [6;7]. 

Сув омборларнинг биологик (индикатор) кўрсаткичи сифатида бактериялар ва замбуруғлар 

биомассаси асосий компонент ҳисобланади. Бироқ уларнинг ҳаёт цикллари нисбатан қисқа 

бўлганлиги сабабли атроф-муҳит шароитларининг ўзгаришига жавобан популяциялари тез 

ўзгаради. Бу борада нематодаларнинг биоиндикаторлик хусусияти алоҳида аҳамиятга эга. 

Буни нематодаларнинг ҳамма тупроқларда учраши, тупроқдан осонгина ажралиши ва 

уларнинг озиқланиш манбаларини микроскоп остида оғиз қисмларига қараб аниқлаш 

мумкинлиги, ўсимлик илдизлари ва тупроқда яшовчи барча организмлар билан озиқланиши 

(масалан, бактериялар, замбуруғлар, сув ўтлари, диатомлар, олигохеталар ва нематодалар), 

нематодалар сони улар истеъмол қиладиган организмларнинг популяцион динамикасига 

жавобан ўзгариб туриши, шунингдек тупроқнинг физик-кимёвий муҳитига таъсир қилиши 

каби хусусиятлари билан изоҳлаш мумкин. Нематодалар барча метазоа таркибидаги 

организмларнинг деярли 90% ни ташкил қилади [8]. 

Нематодалардан биоиндикаторлар сифатида фойдаланиш атроф-муҳит ҳолатини аниқлашга 

ёки атроф-муҳитнинг сифатини яхшилашга ва юзага келадиган муаммоларни олдиндан 

кўришга қаратилган чора-тадбирларнинг самарадорлигини баҳолашга ёрдам беради. 

Европада нематодалар тупроқнинг биологик кўрсаткичлар индикатори сифатида тан олинган 

[10;11;12]. Нематодаларни бошқа экотизим функциялари учун индикатор сифатида ишлатиш 

бўйича қўшимча тадқиқотлар ўтказиш имкониятлари мавжуд [9]. 

Сув омборлар нематодалар фаунасини ўрганиш илмий амалий аҳамиятга эга. 

